
〈寄。所係甚重。折衝禦侮。正賴精神。乃以衰病一翁臨之。豈不取輕於軍民。傳笑於夷狄。况臣頃自桂林易地輔郡。猶且引疾丐祠。不敢輙當繁劇。今〉

〈又二年有餘。年齡日迫。疾病日深。氣血日耗。筋力日衰。加以精神昏耄。言語錯誤。非復曩時。兼臣年𡸁七十。百病縈纏。痛楚呻吟。絶無生意。死不足〉

〈惜。或誤國事。萬死莫酬。臣愚欲望聖慈念京口重鎮。不可輕畀。察㣲臣乆病實難支持。非是臨期飾詞避事。特䧏睿㫖改畀時髦。俾臣仍舊職宫觀。〉

〈臣不勝大願。所有省箚。未敢祗受。伏候勑㫖。　辭免知慶元府箚子　某近以衰病侵陵。災患頻併。冐干造化。乞賜敷陳。畀以祠禄。忽凖省箚。差知〉

〈慶元府。聞命驚惕。無地措躬。某憂傷之餘。舊疾增劇。唯恐濜先朝露。狼狽瘴郷。所願投閑。少遂休養。兹者四明輔藩。二浙佳郡。由逺而近。求退而遷。〉

〈在某實為過望。重念某所苦之疾。日甚一日。步履蹇澁。拜起艱難。舉動須人。漸成殘廢。深懼不能復當郡寄。雖尚待次。未應控辭。竊恐至期。必難祗〉

〈赴。不免預此申禀。伏望鈞慈檢會前奏。特賜開陳。改畀祠禄。俾歸田里。少續殘齡。伏候指揮。　再辭免知鎮江府箚子　先凖尚書省箚子除華文〉

〈閣待制。差知鎮江府。尋具辭免。續凖省箚指揮三省同奉聖㫖不允。臣疾苦之狀。迫切之情。已具前奏。不敢喋喋塵瀆天聽。伏念臣實縁乆病。已成〉

〈沉痼。不能支持。非是飾詞避事。臣聞命以來。憂懼惶惑。寢食俱廢。故疾再作。兩足腫痛。筋脉抽掣。不能步履。見今呼醫調理。深欲勉强力疾前邁。竊〉

〈慮入境之初。米能拜起。有妨朝謁。難以視事。乆稽王命。上干嚴誅。臣愚欲望聖慈憐臣乆病。察臣眞情。令臣仍舊職宫觀。休養衰疾。少延餘齡。出天〉

〈地父母再生之賜。冐犯天威。罪當萬坐。東望闕庭。無任祈哀俟命。激切之至。伏候勑㫖。　辭免兼知臨安府箚子　某伏凖省箚兼知臨安府。某一〉

〈介么㣲。誤蒙朝廷任使。出入中外。踰三十年。少壯之時。鞭策駑鈍。僅免曠瘝。初之治行可紀。今也駸駸晚景。憂患之餘。精力衰疲。心志凋䘮。既無才〉

〈術可以撥治。又無威望可以彈壓。不自量力冐昧以當。必致顛踣。况某素苦足疾。時復發動。右指拘攣。不能制筆。書判甚艱。嘗具箚子乞祠禄差遣。〉

〈未蒙施行。不敢再有陳請。今來天府浩繁。委實難以勝任。欲望朝廷特賜敷奏。收還成渙改畀才能。仍乞陶鎔在外。合入差遣以便私計。所有省劄。〉

〈未敢祗受。伏候指揮。再辭免兼知臨安府箚子某伏准尚書省箚子兼知臨安府。尋具辭免。恭奉聖㫖不允。某禀資闇弱。壯不如人。矧憂患摧〉


〈殘之餘。意氣衰索。精力疲憊。老形雖具。百病交攻。只合投閑。豈復可以當此繁劇。兼某賦性方拙。不能曲徇人情。稍失周防。必生怨謗。大懼不克勝〉

